Улсын Их Хурлын 2008 оны хаврын ээлжит чуулганы 5 дугаар сарын 30-ны өдөр /Баасан гариг/-ийн нэгдсэн хуралдаан 15 цаг 35 минутад УИХ-ын чуулганы хуралдааны танхимд эхлэв.


Улсын Их Хурлын дарга Д.Лүндээжанцан ирц, хэлэлцэх асуудлын дарааллыг танилцуулж, хуралдааныг даргалав.


Нэгдсэн хуралдаанд ирвэл зохих 75 гишүүнээс 53  гишүүн ирж, 70.6 хувийн ирцтэй байв. Үүнд:


Чөлөөтэй: А.Бакей, Ж.Батхуяг, Б.БатЭрдэнэ, Т.Ганди, Л.Гансүх, Л.Гүндалай, Д.Дэмбэрэл, Г.Занданшатар, Р.Нямсүрэн, Д.Одхүү, К.Саираан, 


Өвчтэй: Ц.Дамиран, Л.Одончимэд, Ч.Содномцэрэн, У.Хүрэлсүх,


Тасалсан: Ц.Батаа, Д.Бат-Эрдэнэ, Л.Гантөмөр, Ц.Жаргал, Б.Жаргалсайхан, Б.Цэрэнбалжир, Б.Эрдэнэбат


Нэг.Мах, ноолуурын үнийн талаар авах зарим арга хэмжээний тухай УИХ-ын тогтоолын төсөл /эцсийн хэлэлцүүлэг/


Хэлэлцэж буй асуудалтай холбогдуулан УИХ-ын Тамгын газрын нэгдүгээр нарийн бичгийн дарга Ж.Нарантуяа, зөвлөх О.Баяраа, Төсвийн байнгын хорооны референт Ё.Мөнхбаатар нар байлцав.


Хуулийн төслийг эцсийн хэлэлцүүлэгт бэлтгэсэн талаархи Эдийн засгийн байнгын хорооны санал, дүгнэлтийг УИХ-ын гишүүн Б.Эрдэнэсүрэн танилцуулав.

Д.Лүндээжанцан:-1.Төслийн 1.2-ыг “Чанар, зэрэглэлийг нь харгалзан 1 кг монгол ямааны ноолуурыг 30.000-32.000 төгрөгөөс доошгүй үнээр малчдаас худалдан авсан ноолуурын үйлдвэрлэл эрхэлдэг үндэсний аж ахуйн нэгжүүдэд Хөрөнгө оруулалт, хөгжлийн сангаас эргэлтийн хөрөнгийн зээлийн хүүгийн татаасыг бүрэн олгох замаар зохион байгуулах” гэж өөрчлөх УИХ-ын гишүүн Б.Эрдэнэсүрэн, З.Энхболд, Б.Батбаатар нарын гаргасан саналыг дэмжье 

Зөвшөөрсөн

40


Татгалзсан

8


Бүгд 


48

83.3 хувиар санал дэмжигдлээ

2.Төслийн 1.1-ээс “тогтвортой үнээр”, “хөнгөлөлттэй үнээр” гэснийг тус тус хасах дээрх гишүүдийн гаргасан саналыг дэмжье 

Зөвшөөрсөн

40


Татгалзсан

8


Бүгд 


48

83.3 хувиар санал дэмжигдлээ

3.Төслийн тэмдэглэх хэсгийн “сайжруулах” гэсний дараа “ноолуурын үндэсний үйлдвэрлэлийг дэмжих” гэж нэмэх гэсэн дээрх гишүүдийн гаргасан саналыг дэмжье 

Зөвшөөрсөн

39


Татгалзсан

8


Бүгд 


47

83.0 хувиар санал дэмжигдлээ

4.Төслийн тэмдэглэх хэсгээс “Мах, ноолуурын үнийг тогтворжуулж” гэснийг хасах гэсэн УИХ-ын гишүүн  Б.Батбаатарын саналыг дэмжье 

Зөвшөөрсөн

42


Татгалзсан

6


Бүгд 


48

87.5 хувиар санал дэмжигдлээ

Д.Лүндээжанцан:-Мах, ноолуурын үнийн талаар авах зарим арга хэмжээний тухай УИХ-ын тогтоолыг батлая 

Зөвшөөрсөн 

42

Татгалзсан

6

Бүгд


48

87.5 хувиар Мах, ноолуурын үнийн талаар авах зарим арга хэмжээний тухай УИХ-ын тогтоол батлагдаж, уг тогтоолын эцсийн найруулгыг сонссонд тооцов.

Уг асуудлыг 15 цаг 55 минутад хэлэлцэж дуусав.


УИХ-ын гишүүн С.Ламбаа Ашигт малтмалын хуулийн эцсийн хэлэлцүүлгийг хийхгүй хаврын чуулган завсарлах гэж байгааг УИХ-ын даргаас асууж, уг асуулттай холбогдуулан УИХ-ын гишүүн С.Баярцогт: Ажлын хэсэгт ямар ч буруу байхгүй, Д.Ганхуяг: Ажлын хэсэг асуудлаа оруулж ирэхгүй байгаа, Байнгын хороонд ямар ч буруу байхгүй, Н.Батбаяр: Танай намын бага хурлаас болоод Ашигт малтмалын хуулийг орхиж болохгүй ээ, М.Энхсайхан: Алтны компаниудаас мөнгө авахаа больцгоо, Д.Арвин: Луйварчид, та нар дандаа луйварчид, Э.Бат-Үүл: Ерөнхий сайд С.Баярын ард Оросын олигархиуд бий шүү дээ,  үүнийг эсэргүүцэж хэвлэлийн бага хурал хийлгэнэ гэх зэргээр гишүүд удтал маргалдсаны эцэст УИХ-ын гишүүн Ц.Нямдорж дараагийн долоо хоногт ажлын хэсэг хуралдаж, нэгдсэн нэг саналтай орж ирж хуулиа батлая гэсэн горимын санал хэлж, маргалдааныг эцэслэв.


Энэ өдрийн хуралдаан 16 цаг 20 минутад өндөрлөв.

Тэмдэглэлтэй танилцсан:


ТАМГЫН ГАЗРЫН ЕРӨНХИЙ


НАРИЙН БИЧГИЙН ДАРГА



Д.САНДАГ-ОЧИР 

Товч тэмдэглэл хөтөлсөн:


ХУРАЛДААНЫ НАРИЙН


БИЧГИЙН ДАРГА





Д.ЦЭНДСҮРЭН

УИХ-ЫН 2008 ОНЫ ХАВРЫН ЭЭЛЖИТ ЧУУЛГАНЫ

5 ДУГААР САРЫН 30-НЫ  ӨДРИЙН ХУРАЛДААНЫ  

ДЭЛГЭРЭНГҮЙ ТЭМДЭГЛЭЛ

Хуралдаан 15 цаг 40 минутад эхлэв.

Д.Лүндээжанцан:-Өдрийн амгаланг айлтгая. 40 гишүүн хүрэлцэн ирж, ирц 52.6 хувь байна. Ингээд УИХ-ын хаврын чуулганы 2008 оны 5-р сары 30-ны өдрийн нэгдсэн хуралдаан нээснийг мэдэгдье. Өнөөдрийн чуулганы нэгдсэн хуралдааны хэлэлцэх асуудлыг танилцуулъя. 

Мах, ноолуурын үнийн талаар авах зарим арга хэмжээний тухай УИХ-ын тогтоолын төсөл, эцсийн хэлэлцүүлэг

Бусад асуудал байна. Ингээд хэлэлцэх асуудалдаа оръё. Мах, ноолуурын үнийн талаар авах зарим арга хэмжээний тухай УИХ-ын тогтоолын төслийн эцсийн хэлэлцүүлгийг эхлэе. Уг тогтоолын төслийн талаар Төсвийн болон Эдийн засгийн байнгын хорооны танилцуулгыг УИХ-ын гишүүн Эрдэнэсүрэн танилцуулна. Эрдэнэсүрэн гишүүнийг индэрт урьж байна.

Б.Эрдэнэсүрэн:-УИХ-ын дарга, эрхэм гишүүд ээ,

Мах, ноолуурын үнийг тогтворжуулах зарим арга хэмжээний тухай, Ноолуурын үнийн талаар авах зарим арга хэмжээний тухай тогтоолын төслүүдийг анхны хэлэлцүүлэгт бэлтгэсэн тухай асуудлыг УИХ-ын 2008 оны 5-р сарын 29-ний өдрийн нэгдсэн хуралдаанаар хэлэлцэж, төслийг эцсийн хэлэлцүүлэгт бэлтгүүлэхээр Төсвийн болон Эдийн засгийн байнгын хороонд шилжүүлсэн билээ.

Төслийг эцсийн хэлэлцүүлэгт бэлтгэсэн тухай асуудлыг Төсвийн болон Эдийн засгийн байнгын хорооны 2005 оны 5-р сарын 30-ны өдрийн хамтарсан хуралдаанаар хэлэлцээд дараахь танилцуулгыг УИХ-ын нэгдсэн хуралдаанд оруулж байна.

УИХ-ын нэгдсэн хуралдаанаас гүйцээн боловсруулах чиглэл өгсний дагуу төслийн зарим заалтыг гүйцээн боловсруулж, зарчмын зөрүүтэй саналын томъёолол болон төслийн сүүлчийн хувилбарыг та бүхэнд тараасан болно.

УИХ-ын эрхэм гишүүд ээ,

Мах, ноолуурын үнийг тогтворжуулах зарим арга хэмжээний тухай, Ноолуурын үнийн талаар авах зарим арга хэмжээний тухай тогтоолын төслийг эцсийн хэлэлцүүлэгт бэлтгэсэн талаарх Төсвийн болон Эдийн засгийн байнгын хорооны танилцуулгыг хэлэлцэн тогтоолын төслийг баталж өгөхийг хүсье. Анхаарал тавьсанд баярлалаа.

Д.Лүндээжанцан:-Эрдэнэсүрэн гишүүнд баярлалаа, одоо Байнгын хорооны танилцуулгатай холбогдуулан асуулт асуух гишүүд асуултаа асууя. Алга байна.

Ингээд Дэгийн хуулийн дагуу санал хураалгахаар Байнгын хорооноос саналын томъёолол оруулж ирсэн байна. Энэ саналаар санал хураалт явуулъя.

Мах, ноолуурын үнийн талаар авах зарим арга хэмжээний тухай УИХ-ын тогтоолын төслийн талаарх зарчмын зөрүүтэй саналын томъёолол байна.

1.Төслийн 1.2-ыг “Чанар, зэрэглэлийг нь харгалүзан 1 кг монгол ямааны ноолуурыг 30.000-32.000 төгрөгөөс доошгүй үнээр малчдаас худалдан авсан ноолуурын үйлдвэрлэл эрхэлдэг үндэсний аж ахуйн нэгжүүдэд Хөрөнгө оруулалт, хөгжлийн сангаас эргэлтийн хөрөнгийн зээлийн хүүгийн татаасыг бүрэн олгох замаар зохион байгуулах” гэж өөрчлөх. Санал гаргасан УИХ-ын гишүүн Эрдэнэсүрэн, З.Энхболд, Б.Батбаатар, Байнгын хороо дэмжсэн санал байна. Уг саналыг дэмжье гэсэн томъёоллоор санал хураалт явуулъя. 

Санал хураалтад 48 гишүүн оролцож, зөвшөөрсөн 40, татгалзсан 8, 83.3 хувийн саналаар уг санал дэмжигдэж байна.

2.Төслийн 1.1-ээс “тогтвортой үнээр”, “хөнгөлөлттэй үнээр” гэснийг тус тус хасах гэсэн дээрх гишүүдийн гаргасан санал байна. Уг саналыг дэмжье гэсэн томъёоллоор санал хураалт явуулъя.

Санал хураалтад 48 гишүүн оролцож, зөвшөөрсөн 40, татгалзсан 8, 83.3 хувийн саналаар уг санал дэмжигдэж байна.

3.Төслийн тэмдэглэх эсгийн “сайжрбуулах” гэсний дараа “ноолуурын үндэсний үйлдвэрлэлийг дэмжих” гэж нэмэх гэсэн дээрх гишүүдийн гаргасан санал байна, уг саналыг дэмжье гэсэн томъёоллоор санал хураалт явуулъя.

Санал хураалтад 47 гишүүн оролцож, зөвшөөрсөн 39, татгалзсан 8, 83.0 хувийн саналаар уг санал дэмжигдэж байна.

4.Төслийн тэмдэглэх хэсгээс “Мах, ноолуурын үнийг тогтворжуулж” гэснийг хасах гэсэн Батбаатар гишүүний санал байна, Байнгын хороо дэмжсэн санал байна. Уг саналыг дэмжье гэсэн саналын томъёоллоор санал хураалт явуулъя.

Санал хураалтад 48 гишүүн оролцож, зөвшөөрсөн 42, татгалзсан 6, 87.5 хувийн саналаар уг санал дэмжигдэж байна.

Баярсайхан гишүүн Монгол ямаа гэдэг дээр ярья гээд байна уу? Говь гурван сайхан эд нар чинь монгол ямаандаа орох байх даа.

Ц.Баярсайхан:-Ноолуурын гарцыг нэмэгдүүлэхийн тулд Монгол ямааг дон ямаатай эрлийзжүүлж гаргаж авсан Говьгурван сайхан үүлдэр, дон үүлдрийн ямаанууд бол говийн бүсийн 6 аймагт өсөж үржиж байгаа шүү дээ. Тэгээд яахав сүүлийн 90-ээд оны эхээр бол монгол ямааны ноолуур, эрлийз ямааны ноолуур гэж хоёр янзаар стандарт тогтоогоод үнийг нь хоёр жишигт барьсныг ер нь бас нэлээд олон төрийн бус байгууллагууд үйлдвэрлэлтэй ярьж байгаад энийг хүчингүй болгосон. Өнөөдөр эрлийз ямааны ноолуурын гарц бол монгол ямааныхаас хамаагүй их байгаа. Яг монгол ямаа гээд стандартаар үзэх юм бол энэ чинь нэг ямаанаас 308 орчим грамм гарч байгаа шүү дээ. Тэгэхэд эрлийз ямааны нэг бүдүүн эр ямаанаас гэхэд кг хүртэл ноолуур гардаг байхгүй юу. Тэгэхээр энийг та нар монгол ямаа гээд ийм томъёолол оруулж болохгүй, зүгээр л ноолуурыг гэдгээ л тогтоож өгөх ёстой. Ингэж монгол ямаа, эрлийз ямаа гэж ялгах юм бол энэ чинь энэ аймгийн малчид эсэргүүцнэ шүү.

Т.Очирхүү:-Эдийн засгийхн байнгын хорооны дээр ярьсан зүйлүүд яагаад энд тусгагдахгүй орж ирж байгааг би бас гайхаад байна. Монгол ямаа гэдгийг сая Баярсайхан гишүүний ярьсан үндэслэлээр би хасъя гэсэн шүү дээ. Сумдыг нь хүртэл заагаад хэлсэн биз дээ. Тэр сумдын малчдад та нар ямар хариу өгөх юм бэ гэж яриад, тэгэхээр зэрэг юу гэсэн бэ гэхээр Казахстанаас ангор орж ирэх гээд байгаа юмаа гэж ярьсан. Тэгээд энэ зохион байгуулалт нь өөрөө тэр ангорыг хаачихаж байгаа байхгүй юу. Засгийн газар үндэсний үйлдвэрүүдтэй нийлээд зохион байгуулалттайгаар аймгуудад, сумдад очиж малчдаас ноолуур авна шүү дээ. Энэ зохион байгуулалт нь өөрөө гаднаас орж ирэх юмыг хаачихаж байгаа юм.

Тийм учраас тэр сумдын бүс нутгийн малчдыг ингэж орхиж ерөөсөө болохгүй ээ. Харин харьцангуй чанарын талаар доогуур дээгүүр янз бүр байдаг юм байна лээ. Тэр нь үйлдвэрлэгчид, малчид дээр очоод гэрээ хийгээд авахдаа бол шийдчих асуудал шүү дээ. 30-32 гэж түвшиндээ чанарынхаа ялгавартай авчихна, тэрнээс доош орсон 2 дахь удаагийн самналтаар хийсэн хялгас ихтэй ноолуур дээр мэдээж үйлдвэрлэгчид, малчид хоёр тохироод явчихна шүү дээ. Тэгэхээр энэ ойлгомжтой юмыг яагаад хийчихгүй энд оруулж ирээд ингээд байдаг байнаа. Энэ байнгын хороон дээр ярьсан шүү дээ.

Батж.Батбаяр:-Би энэ дээр бас жаахан тайлбар өгье гэж бодсон юм. 70, 80-аад онд бол их гарцтай болгохын тулд дон болон бусад үйлдвэрийг ямааг их эрлийзжүүлсэн юм байна лээ, монгол ямааг. Энэ нь чанарт нь нөлөөлсөн. Тэрнээс хойш 20 гаран жилийн дотор энэ эрлийз ямаа гэдэг бол бараг байхгүй болсон. Одоо ямар байна гэхээр зэрэг монгол ямааны ноолуур гэдэг чинь ерөөсөө л нэг жигд стандартад орчихсон байгаа шүү дээ. Одоо эрлийз кашкор, кашмер гэдэг бол ерөөсөө бүгд кашмер болсон. Урд нь Өмнөговийн ноолуур муу, ухаандаа тэр сумын ноолуур муу гэдэг байсан бол одоо бараг жигдэрсэн шүү. Ерөөсөө л монгол ямаа болсон. 20 жил өнгөрлөө шүү, тэрнээс чинь хойш. Одоо бол ийм юм байхгүй.

Д.Лүндээжанцан:-Эцсийн найруулган дээр цөөнх гэж байдаггүй байхгүй юу. Тийм учраас ийм байдлаар орсон байна. Эрдэнэсүрэн гишүүн тайлбар өгье.

Б.Эрдэнэсүрэн:-Ноолуур гэж байсан юм. Монгол ямааны гэдгийг чиньбас нэлээн их ярилцаж байж, бас асууж, мэргэжлийн хүмүүстэй зөвлөж байж ингэж оруулсан. Ноолуур үйлдэврлэгчдийн холбооны улсуудтай ч ярьсан байгаа. Тэгээд тэр монгол ямаа, гадаад ямаа гэсэн хоёр ерөнхий ангилал ойлголт хэвшчихсэн байна л даа. Тэр эрлийз гэдэг бол монголдоо орно шүү дээ. Монголын нутагт байгаа эрлийз хүнийг чинь монгол хүн биш гэдэггүй шүү дээ. Тэрэнтэй адилхан монголд байгаа ямаа чинь эрлийзжүүлж гаргаж авсан ямаа чинь монгол ямаа. Хамгийн аюултай нь юу гэхээр зэрэг ангор юмуу тийм маш хямд үнэтэй чанаргүй ноолуурыг Их Хурал тогтоол гаргачхсан байна, заавал 32 мянгаар ав гээд нөгөө үндэсний үйлдвэрлэлд шахах юм бол авахгүй гэх аргагүй болчихно шүү дээ. Ийм учраас монгол ямаа гэж тодотгохгүй бол болохгүй байгаа юм.

Энхболд гишүүүн бас тодруулбал тодруулж тайлбарлах байх гэж бодож байна.

Д.Лүндээжанцан:-Бүр их тодруулах гээд хэрэггүй ээ.

Батж.Батбаяр:-Ийм байгаа юм. Манайхан монгол ямааны ноолуур гэдэг бол одоо ерөөсөө монголд л байгаа шүү. Өөр хаана ч байхгүй, сайн чанар, монголд л байгаа монгол ямааны ноолуур. Тэгэхээр ийм байдаг байхгүй юу ноолуур чинь. Казахстанд бол жинхэнэ тэр кашкор, дон үүлдрийн ямаа гээд янз бүрийн ноолуурууд бий. Афганистаны ноолуур бол бүр муу, өнгө чанаргүй тийм ноолуурууд бий. Гэх мэтчилэнгээр энэ ноолуурыг хямд үнэтэйгээр оруулж ирээд монголын зах зээлд тэгээд өндөр үнэтэйгэр борлуулахаас л энийг чинь хамгаалж байгаа юм шүү дээ.Ямар нэгэн хууль бус бизнес үйл ажиллагаа явуулахаас. Тийм учраас монголд байгаа ямааны ноолуурыг авна гэдэг утгаараа энийг оруулсан шүү гэдгийг хэлье.

Д.Лүндээжанцан:-Протоколд тэгж тэмдэглэгдэх юм байна, монголд байгаа.

Ц.Баярсайхан:-Ерөнхийдөө монгол ямааны ноолуур хий гэдэгтээ микроны голчыг нь 12-оос доошийг нь хамруулаад ийм түгээмэл ойлголт байгаа шүү дээ. Тэгэхээр энэ бизнесийн зорилгоор л юм оруулах гээгүй юм бол монгол гэдгээ хас. Зүгээр ямааны ноолуур гээд явах ёстой байхгүй юу. Монгол гэдгээ хас.

Д.Лүндээжанцан:-Хаалтан дотор микроныг нь заачихвал яасан юм бэ?

Ц.Баярсайхан:-Микрон заахгүй шүү дээ, зүгээр монгол гэдгээ л хасах хэрэгтэй шүү дээ, ямааны ноолуур гэж яриа биз дээ.

Б.Батбаатар:-Энэ дээр монгол ямааны ноолуур гэдэг дээр сая нэлээн сайн тайлбарлаад хэлчихлээ. Түүнээс гадна чанар зэрэглэлийг нь харгалзан гэж байгаа. Чанар зэрэглэлийг нь харгалзан гэдэг дээр тэр хэдийн микронтой, ямар ноолуур орох юм бэ гэдгийг л тавьчихад болчихож байгаа байхгүй юу. Монгол ямааны ноолуур гэдэг нь өнөөдөр монгол улсад байгаа бүх л ямааг хэлж байгаа шүү дээ. Тэгэхээрээ монгол ямаа болчихож байгаа юм. УИХ-ын гишүүдийг ч гэсэн энд тэндхийн гишүүн гэдэггүй шүү дээ. Тэрэнтэй л адилхан.

А.Мурат:-Энийг чинь импортоор орж ирсэн ноолуур дээр бүртгэлийг нь Засгийн газар хилдээ тавьж явна биз дээ. Заавал импортын юм орж ирчих вий дээ гэдгээр энийгээ монгол ямаа гээд, өөр юуны ямаа гээд хэлэх нь илүүцтэй шүү дээ. Жишээлбэл, нэгэнт төсвөөсөө мөнгө гаргаад хүүгий нь төсөв улсаасаа гаргаад ингээд явуулж байгаа юм бол энийг дагалдах журам гарна гэж ойлгож байгаа шүү дээ. Өөрөөр хэлбэл, тэр компани нь мөнгө авчихаад ноолуурандаа биш өөр юмандаа зараад явж, эргэлдүүлж мөнгөө явж байгаа ийм юмнууд гарч болохыг үгүйсгэхгүй шүү дээ. Тэрнийг нь дагаж журам гарна, Засгийн газар хяналтаа тавина. Тийм учраас энд монгол ямаа, орос ямаа гээд маргалдаад суух нь илүүцтэй гэж бодоод байна.

Ч.Авдай:-Энд маргаад байх юм байхгүй. Энэ чинь монгол ямааны ноолуур бол хамгийн бага микронтой 14-17 микрон байдаг юм. Би чинь Их сургуульд хөнгөн үйлдвэрийн тэнхимийн эрхлэгчээр 8 жил ажиллаж, энэ ноолуурын чиглэлийн мэргэжлийн хүн бэлдэж явсан хүн. Энийг чинь та нарын нэлээд хэсэг хүмүүсээс илүү сайн мэднэ. Тэрүүгээр ч 2, 3 хүний эрдмийн ажил удирдаж хамгаалуулж явсан хүн. Монгол гэдэг нь зөв байхгүй юу. Ерөөсөө л тэгж орох ёстой. Тэр чинь дэлхий дээр манайх бол 10 мянган тн ноолуур бэлдэж байгаагийн 7 орчим нь хятадууд, 3 арай дөхүүг нь монгол, цаана нь эдний яриад байгаа юунууд чинь 2 кг-ийг л бэлддэг байхгүй юу. Тийм учраас монгол ямааны ноолуур гэдэг бол хятадын ноолуураас микроны хувьд нарийн чанартай ийм ноолуур байдаг юм. Тэрүүгээрээ тавиад явж байх ёстой, өөр юм байхгүй.

Н.Баяртсайхан:-УИХ-ын тогтоолын 1.3 дээр Засгийн газраас тодорхой журам гаргаж хэрэгжүүлье гэсэн байна шү дээ. ТЭгэхээр энэ журамдаа заах ёстой зүйлсийг бид энд дэндүү нарийвчилж яриад байх шиг байна.

Нөгөө талаар монгол ямаа гэж заах нь зөв гэсэн байр суурьтай байна.

Я.Санжмятав:-Монгол ямаа гэж заах юмуу, микроныг нь заагаад өгчихвөл нэлээн тодорхой болчих юм болов уу гэж бодож байна л даа. Задгай хийчих юм бол энэ нэлээн хүндрэлтэй болчих гээд байгаа юм. Хүн болгон ямааны ноолуур гээд янз бүрийн юмнуудаа шахна, чихнэ гэдэг юмуу, янз бүрийн юм болчих гээд. Тийм учраас бид байж байгаа монгол ямааны ноолуурыг 12-17 микрон гэдэг яг тэр үндэслэл байгаа бол яг тэрүүгээр нь заагаад оруулчих юм бол …нэгэнт тийм задгай хийчих юм бол наадах чинь явахгүй ээ. Тийм учраас микроныг нь зааж өгсөн дээр гэж бодож байна. Тэгэх юм бол энэ дээр маргаад байх зүйл байхгүй. Тэр ангор нь байна уу, эрлийз нь байна уу, тэр хэнийх нь байна хамаагүй. Хамгийн гол нь тэр ноолууранд чинь микроны асуудал хамгийн чухал асуудал байхгүй юу. Тийм учраас тэрнийг нь заагаад оруулчихъя гэсэн саналтай байна.

Д.Лүндээжанцан:-Ингээд байнгын хорооноос гаргасан зарчмын зөрүүтэй саналуудаар санал хурааж дууслаа. Одоо мах ноолуурын үнийн талаар авах зарим арга хэмжээний тухай УИХ-ын тогтоолыг батлая гэсэн санал хураалт явуулъя.

Санал хураалтад 48 гишүүн оролцож, зөвшөөрсөн 42, татгалзсан 6, 87.5 хувийн саналаар Мах, ноолуурын үнийн талаар авах зарим арга хэмжээний тухай УИХ-ын тогтоол батлагдлаа.

Та бүхэнд эцсийн найруулгыг танилцуулъя.

Монгол Улсын Их Хурлын тогтоол. 2008 оны 5-р сарын 30-ны өдөр. Улаанбаатар хот.

Мах, ноолуурын үнийн талаар авах зарим арга хэмжээний тухай.

Малчдын орлогы нэмэгдүлэх, хот суурин газрын хэрэглэгчдийн махны хангамжийг сайжруулах, ноолуурын үндэснийүйлдвэрийг дэмжих зорилгоор Монгол Улсын Их Хурлаас тогтоох нь:

1.Монгол Улсын Засгийн газар /С.Баяр/-т даалгах нь:

1.1.Мал, махыг малчдаас худалдан авч хот суурин газрын хэрэгцээнд нийлүүлэх иж бүрэн арга хэмжээний саналыг боловсруулан УИХ-д өргөн мэдүүлж шийдвэрлүүлэх,

1.2.Чанар зэргийг нь харгалзан 1 кг монгол ямааны ноолуурыг 30.000-32.000 төгрөгөөс доошгүй үнээр малчдаас худалдан авсан ноолуурын үйлдвэрлэл эрхэлдэг үндэсний аж ахуйн нэгжүүдэд хөрөнгө оруулалт, хөгжлийн сангаас эргэлтийн хөрөнгийн зээлийн хүүгийн татаасыг бүрэн олгох замаар зохион байгуулах

1.3.Малчдаас ноолуур худалдан авах үйл ажиллагааг Монгол Улсын Засгийн газраас тодорхой журам гарган хэрэгжүүлэх

2.Энэхүү тогтоолын хэрэгжилтэнд хяналт тавьж ажиллахыг Монгол Улсын Их Хурлын Төсвийн болон Эдийн засгийн байнгын хороонд даалгасугай.

3.Энэ тогтоолыг батлагдсан өдөр буюу 2008 оны 5-р сарын 30-ны өдрөөс эхлэн дагаж мөрдсүгэй гэсэн эцсийн найруулга байна. Эцсийн найруулга дээр саналтай гишүүн байна уу? алга байна. Эцсийн найруулга сонслоо.

С.Ламбаа:-Би УИХ-ын дараас нэг асуулт байх юм. Бид нар ингээд Мах, ноолуурын үнийн талаар авах зарим арга хэмжээний тухай тогтоолын төслийг өнөөдрийн Төсвийн байнгын хорооны хурлаар хэлэлцээд оруулж ирээд баталлаа. Мэдээжийн хэрэг хэрэгжүүлэх ажлыг их сайн зохион байгуулах ёстой гэж ингэж бодож байна. Миний асуух гэж байгаа гол асуулт бол өглөө Эдийн засгийн байнгын хороо хуралдаад Ашигт малтмалын хуулиар МАХН-ын бүлэг завсарлага авсан. Одоо сая дарга ингээд хурлаа завсарлана гэж байна л даа. Хичнээн жил ярьж ярьчихаад тэгээд энэ Ашигт малтмалын тухай хуулийг завсарлага аваад ингээд хэлэлцэхгүй орхиж байгаа нь үнэхээр хариуцлагагүй юм болно.

Энэ асуудлыг Их Хурлын даргын хувьд та юу гэж үзэж байгаа юм бэ? ажлын хэсгүүд хичнээн л ажилласан шүү дээ. Тэгээд эцэст нь ноолуурын тухай асуудлыг хэлэлцчихээд тэгээд л яг Ашигт малтмал хэлэлцэнэ гэхээр завсарлага аваад гараад явчихсан. Тэгээд та бол завсарлана гэж байна. Монгол Улсын хамгийн ээдрээтэй, хамгийн ач холбогдолтой ийм юмыг ийм тэнцвэртэй парламентын нөхцөлд хаяж байгаа нь туйлын хариуцлагагүй үйлдэл гэж би үзэж байна. Энэ дээр та байр сууриа илэрхийлэхгүй бол энэ ямар ойлголтоор энэ улс амьтан чинь ойлгох юм бэ? энэ парламент чанартай юм хийхийн тулд орхилоо гэж хэлэх гэж байна уу? аль эсвэл ерөөсөө санал нэгдэхгүй байсаар байгаад дуусч байна гэж ингэж хэлэх гэж байгаа юмуу? эцэст нь янз бүрийн юм яриад байх хэрэг байхгүй шүү дээ. Нэг мөр болгоод бид энэ асуудлаа орхих ёстой шүү дээ.

Тэгэхгүй нэг нь завсарлага аваад гарчихдаг, нөгөөдүүл нь болохоор үлдчихдэг, ийм байдлаар үлдээмээргүй байна гэж хэлмээр байна.

Д.Лүндээжанцан:-Ашигт малтмалын хуулийн асуудлыг ажлын хэсэг Их Хурлын даргын захирамжаар ажлын хэсэг байгуулагдсан, Н.Батбаяр гишүүн ахалж ажилласан. Хоёр төсөл гарч ирсэн. Засгийн газраас саналууд гарсан. Ингээд хэлэлцүүлгийн явцад нэлээн их дөхсөн нь үнэн. Ээлжит бус чуулганаар хүртэл бид хэлэлцүүлэх гээд ингээд үзсэн. Цаг хугацаа их алдсан. Ингээд ажлын хэсэг дээр нэлээн ойртож дөхсөн. Тэгэхдээ зарим асуудлаар байр суурийн зөрүү байна гээд энийг харах юм бол цаг хугацаатай давхцаад тэгээд сүүлдээ яг чуулган завсарлах гэж байхын өмнө талд энэ асуудлыг шийдээд, тэрэн дээр нь хий зай гарлаа гэдэг ийм асуудлууд гарах вий гэдэг болгоомжлолыг олон гишүүн надад хандаж байгаа. Би бол энэ сүүлийн хэд хоногт ерөөсөө Ашигт малтмалын хуулийг л ажлын хэсгийг хуралдуулж, ажлын хэсгийг ажиллуулж, аль болохоор нэгдмэл нэг ойлголтонд хүргэхийн төлөө аминдаа утасдахыг нь утасдаж, дуудахыг нь дуудаж, ингэж л ажиллаж ирсэн. Энэ дээр бас ажлын хэсэгт орсон гишүүдийн зүгээс тайлбар хэлбэл тайлбар хэлэх хэрэгтэй. Сүүлд нь нэг баахан гишүүн үг хэлээд бүгдээрээ л ингэх байсан, тэгэх байсан гээд ярих шаардлагагүй байхаа гэж ингэж бодож байна.

Би МАХН-ын бүлгийн удирдлагад асуудал тавьсан, мөн АН-ын зөвлөлийн удирдлагатай олон удаа уулзсан, ажлын хэсгийг ажиллахыг олон удаа шаардсан. Гэхдээ дотор нь байга азарим нэг асуудлаар бол эргэлзээ байна. Ийм учраас би цаг алдах ёс байхгүй. 

Хоёрдугаарт, одоо энэ гарч байгаа хуульд алдах эрх байхгүй гэдэг ийм л гол зарчмыг л барьж ажиллаж ирсэн. Энэ дээр Эрдэнэсүрэн гишүүн байр сууриа илэрхийлэх үү?

Б.Эрдэнэсүрэн:-Энэ асуудлаар юуны өмнө МАХН завсарлага аваагүй л дээ. Өнөөдөр Төсвийн байнгын хороогоор хуралдаад алтны 68 хувийн татварын асуудал дээр МАХН-ын бүлэг завсарлага авсан. Энэ асуудлаар бид нар ээлжит бус чуулганаас эхлээд нэлээн хугацаа зарсан шүү дээ. Төгсгөл болж байгаа учраас бие биендээ хатуу үг хэлээд яахав дээ. Энэ бол үнэхээр тэвчээртэй хүлээж ажиллаж, хамгийн сүүл хүртэл ажиллалаа шүү дээ. Тэгэхээр одоо өнөөдөр ийм хариуцлагатай хуулийг энийг хүртэл тохиролцоогүй учраас энийг батлан гаргах үнэхээр бололцоо байхгүй гэсэн байр суурьтай байна.

Д.Лүндээжанцан:-Нэлээн дөхсөн дөө. Дараагийн парламент батлахад ер нь их ойртуулсан. Харамсалтай нь яг бүрэн дүүрэн юунд хүрч чадахгүй л байгаа.

Ингээд би ажлын хэсэг, Эдийн засгийн байнгын хороонд асуудлаа оруулах ёстой, асуудлаа оруулж чаддаггүй ийм л байдал үүсчихээд байгаа юм. Хурлаа хаа гээд нэг хэсэг нь шаардаад болохгүй юм. Хаах биш л дээ, завсарлах. Ашигт малтмалын хуулин дээр ажлын хэсэг дээр санал бүрэн тохиролцож чадахгүй байна гэдэг үндэслэлээр л одоо энэ хурал явахгүй болчихоод гацчихаад байна л даа. 

Батбаяр гишүүн та уржигдрын сонин дээр энийг дараагийн Их Хуралд үлдээсэн дээр гээд ярилцлага өгсөн байсан. Жишээ нь, ингээд ерөөсөө болж өгөхгүй л байгаа байхгүй юу. Бид энэ ажлын хэсгийг ажиллуулахын төлөө зөндөө л яриад байгаа шүү дээ. Сүүлийн хоёр хоногт их гүйсэн, бүгдээрээ тал талаасаа тэгээд овоо тохиролцонд хүрлээ гэсэн чинь бас л 2, 3 юман дээр саналын зөрүү байна гээд ингээд гацчихсан. Ерөөсөө ингээд гацаачихаад явахгүй юм ажил. 

Ямар ч байсан хуулийн ерөнхий үзэл баримтлал нь гарсан. Энэ дагуу ажиллах хэрэгтэй. 

Арвин, Бат-Үүл хоёр боль. Больцгоо. Ерөнхий уур амьсгал ийм болчихоод ерөөсөө явахгүй байна, Ашигт малтмалын хууль.  Байнгын хороо буруу байхгүй, ажлын хэсэг юмаа оруулахгүй байна гээд. Эдийн засгийн байнгын хороо олон удаа цугласан. Тэрнийг би мэдэж байна. Ажлын хэсэг дээр тохирлоо гэсэн чинь энэ чинь бас дотроо юм байна, болохгүй байнаа. 

Ажлын хэсэгт орсон гишүүд чинь  2, 3 эргэлзээтэй асуудал байна. Энэ дээр тохиролцож чадахгүй байнаа гээд ингээд байгаа байхгүй юу. Тэгээд оруулж чадахгүй байнаа гээд байдаг. 

Энэ Ашигт малтмалын хууль үнэхээр хүнд юмаа, би бол энэ хуулийг гаргаад энэ Их Хурал түүхэн үүргээ гүйцэтгэх ёстой гэж үзэж ирсэн. Гэтэл дотор нь хоёр ч асуудлаар зөрөө байна. Энэ асуудлыг хүлээн зөвшөөрч болохгүй байна гэдэг асуудал яриад. Ингээд тэгж тайлбар өгөөд… 

Ард түмний саналаар хэлэлцүүлэхгүй ээ. Энэ хуулийг гаргах ёстой, тэр бол ойлгомжтой. Харин ултай, суурьтай алдахгүйгээр яг Бат-Үүл гишүүний хэлээд байгаа шиг стратегийн алдаа гаргахгүйгээр бид үндэснийхээ эрх ашгийг ч харгалзсан, гадаадын хөрөнгө оруулагчдыг үргээхгүй ийм байдлаар л хуулиа гаргах ёстой. Би ажлын хэсгийг олон удаа хэлсэн, гэтэл сүүлдээ эхлээд тохиролцсон, тэгтэл хоёр гурван асуудал байна, энэ дээр тохиролцохгүй байна гээд ингээд оруулахаа байчихсан.

1-р хэлэлцүүлгээ хийчихсэн, эцсийн хэлэлцүүлэгт ажлын хэсэг үндсэндээ дөхчихсөн, ийм ерөнхий дүр зураг нь гарчихсан байна. 

Яг ийм байгаа нөхцөлд ийм жаахан эргэлзээнүүд байнаа, энэ дээр бас нэг бодох л жаахан юм байх шиг байна, тийм учраас орж болохгүй байна.

Дөрвөн жил хуралдчихаад, дараа нь эцсийн найруулга л сонсох хурал байгаа шүү дээ. Тэрэн дээрээ битгий яа л даа. Би ойлгож байна. Ашигт малтмалын хуулийг уул нь энэ Их хурал гаргаад завсарламаар байна. Ерөнхийдөө тэгтэл энийг хэлэлцэх явц дунд бас эргэлзээтэй асуудлууд байна гэсэн асуудлууд тавиад ингээд байгаа.

За тэгвэл ирэх долоо хоногт хуралдаж таарах байлгүй дээ.

Ажлын хэсэг дээр овоо аятайхан явж байсан чинь Бат-Үүл, Батбаяр хоёр муудалцаад яасан гээд нэг удаа зогсчихсон. Дараагаар нь тэгээд овоо нэг нийлээд буцаж уулзаад зөвшилцөөд ороод ир гээд овоо нийллээ гэсэн. Гэтэл дахиад ажлын хэсэг дээр яг санал нэгдэж чадаагүй гээд байгаа юм. Одоо 4 жилээ үдэх гэж байна, хүлээцтэй, жаахан тэвчээр гаргаадах л даа, гишүүд ээ.

Би бүлгийн ахлагчдаас асуулаа, ажлын хэсэг дээр тохирч чадаагүй гэдэг асуудал байна шүү. Ажлын хэсэг чинь одоо Байнгын хороонд оруулна шүү дээ. Тэгээд байнгын хорооноос Их Хуралд оруулна.

Ц.Нямдорж:-Гишүүдийн өдрийн амгаланг айлтгаж байна. Ийм горимын санал байна. Ашигт малтмалын хуулийн асуудлаар намын бүлэг зөвлөлийн гишүүд зөвшилцөөд нэг ойлголцолд хүрсэн ч юм шиг, эс хүрсэн ч юм шиг ийм нөхцөл бий болчихоод байгаа юм. Тэгээд нэг ойлголцолд хүрчихлээ гээд манай бүлгийн хоёр гишүүнээс асуухаар нэг үгний талаар хоёр зүйл бас ярьчих гээд байгаа юм. Өөрөө энэ алдах эрхгүй гаргах ёстой хууль л даа. Тийм учраас ямар горимын санал байна гэхээр дахиад ажлын хэсэг цуглаад яг нэгдсэн ойлголтонд хүрсэн зүйл дээрээ хуулийн хувьд гарцаагүй хайрцаглаж томъёолж гарын үсэг зураад хоёр талаасаа. Тэр гарын үсэг зурж ойлголцсон юмаа нэг сайн үзэж байнгын хороонд ирэх  7 хоногт оруулаад тэгээд боломжийн юм байхаар болбол ирэх долоо хоногоос нэг хуралдаан хийгээд тэгээд энэ асуудалдаа хандвал яасан юм бэ нэгдүгээрт.

Хоёрдугаарт, цэвэр ажил хэргийн шинжтэй нэг зүйл байна. Нэр дэвшүүлэх ажиллагаа намуудын хувьд нэлээн шахагдчихсан. Яг одоогийн байдлаар янз янзын намын хурлууд болж байх шиг байна. Манай тухайд ч гэсэн асуудал ийм байна. Ийм нөхцөл байдлууд байгаа учраас бид энэ нэр дэвшүүлэх ажлаа хийж байгаа учраас энийг та бүхэн ойлгож энэ асуудалд хүлээцтэй хандах байхаа гэж найдаж байна. Ингээд ажлын хэсгийнхэн та нар дахиад нэг сайн цуглаад гарын үсэг зурсан юмаа Байнгын хороо, Их Хуралд оруулаачээ, тэгэхгүй бол энэ болохгүй байна гэдгийг л би хэлэх гэсэн юм.

Д.Лүндээжанцан:-Ажлын хэсэг дахиж цуглаад түрүүн манай эндээс ч гарсан шүү дээ, ирэх 1 дэх, 2 дахь өдөр хуралдъя гэж Баярцогт, Н.Батбаяр гишүүд. За ажлын хэсэг хоорондоо уулзаж яс тохиролц. Тэгээд ирэх долоо хоногийн 1 дэх өдөр Байнгын хороо хуралд, 1 дэх, 2 дахь өдөр бүлэг, зөвлөл ярь. Тэгээд ирэх долоо хоногт завсарлая.

Соронзон хальснаас хянаж буулгасан:

